
Sanzberro kontseilariak jarduera-plan bat iragarri du basogintza-sektorea sustatzeko

Kontseilariak azpimarratu duenez, planean sektoreko eragile guztiek parte hartu behar dute, pribatuek zein toki entitateek

Ostirala, 2009ko ekainaren 26a. Begoña Sanzberro Iturriria Landa Garapeneko eta Ingurumeneko kontseilariak gaur egindako prentsaurrekoan basogintza-sektorea sustatzeko jarduera-plan bat iragarri du. Hori dela bide, sektoreak bizi duen une zailari erantzuteko neurri koiunturalak hartuko dira, eta izaera iraunkorragoa duten beste batzuk, zuraren erabileraren inguruan. Gaur goizean, Nafarroako Zuraren Mahaiari jarduera-plan horren berri eman zaio, sektorean inplikatutako eragileen topaketa-foroa baita.

Zehatz esanda, basogintza-sektorea sustatzeko jarduera-planean neurri hauek biltzen dira: Nafarroako Gobernuak sektorea dinamizatzea; hornikuntza-kontratuak sustatzea (esparru-akordioak); Administrazio Publikoetan zuraren erabilerari buruzko araua sortzea (erosketa berdeak); basoko biomasa sustatzea; pagoaren zura sustatzeko lantaldea eratzea; eta zuraren erabilera sustatzeko komunikazio- eta zabalkunde-jarduerak.

Nafarroako Gobernuak sektorea dinamizatu nahi du basogintza-sektorean lanpostuak galdu ez daitezen, gaur egungo egoeran lehiakortasuna galdu baitu, eta era berean, lanpostu berriak sortu nahi dira.

Horretarako, Gobernuak berezko inbertsioak egingo ditu basoko lanak sortuta (funtsean, soilguneak eta garbiketak) Foru Komunitateko baso-masa desberdinetan. Modu aipagarrian, Nafarroako Gobernuaren jabetzapeko finkak erabiliko ditu. Modu horretan, gehien ukitutako azpisektoreek lan egiten jarraitu ahal izango dute gaur egungo egoera berreskuratu arte.

Izaera koiunturaleko neurri horrek basogintza-sektorearen lankidetza aktiboa eskatzen du. Sektore horrek, hilabeteko epean, krisiaren ondorioz arriskuan dauden basogintza-lanetako enpresen eta lanpostuen kopurua adierazi behar du. Neurri horren bidez, Nafarroako Gobernua, aurrekontu-inbertsioaren esparruan ahalegin handia egiten du, eta aldi berean, giza baliabideak jartzen ditu. Bi baliabideen magnitudea sektoreak emandako informazioaren arabera zehaztuko da.
Zuraren erabilera sustatzeko izaera iraunkorra duten neurriak

Batetik, Landa Garapeneko eta Ingurumeneko Departamentuak hornikuntza-kontratuen erabilera sustatuko du (esparru-akordioak), funtsezko erreminta baitira baso-jabeek zura saltzeko eta basogintza-sektoreko azpisektore eta eragile guztiei mesede egiten dietelako: sektoreari egonkortasuna, epe luzeko planifikazioa eta ingurumen-iraunkortasuna eskaintzen dizkiote, besteak beste. 

Departamentuak gai horretan jarrera aktiboagoa hartuko du, eta eskaintzaren eta eskariaren arteko bitarteko eragilea izango da. Hala ere, baso-jabeek zein industriek harremanak izan ditzakete mota honetako akordioak lortzeko. Esparru-akordioak 10 urteko eperako egin daitezke eta Departamentua eredu bat prestatzen ari da horren erabilera errazteko eta homogeneoak izan daitezen.

Bestetik, Departamentua zuraren eta eratorrien (erosketa berdeak) erabileraren inguruko araua garatzen ari da Administrazio Publikoetan (Nafarroako Gobernua eta toki entitateak). Ara horrek Nafarroako zur ziurtatuaren erabilera sustatuko du eta datorren urterako prest egongo da.

Nafarroak nazio osoan azalera ziurtatuaren ehuneko handiena du, eta Espainiaren ordezkaria da EBko erosketa berdeen adituen taldean. Hori dela eta, lehen eskuko kalitatezko informazioa lortzen du.

Baso biomasari dagokionez, Nafarroako Gobernua xede energetikoetarako erabiltzea sustatzen ari da, orain arte merkataritza-interesik ez zuen produktu berriari merkatuan aterabidea emateko. Horretarako, laguntza tekniko eta ekonomikoa ematen ari da arlo horretan garatzen diren proiektu guztiei, eta aldi berean, finantzaketa-iturri alternatiboak bilatzen ditu, hala nola IDAE (Energia Dibertsifikatu eta Aurrezteko Institutua).

Era berean, Nafarroak Industria, Turismo eta Merkataritza Ministerioari komunikazioa egin dio baso-masetarako laborantza energetikoen adierazpenari buruz, urrats hori beharrezkoa baita baso-biomasaren bideragarritasunerako. Nafarroa izan da laborantza energetikoen adierazpen-prozesua abiatu duen lehenengoa, basoen antolamenduari dagokionez Espainian lehen tokian baitago (Nafarroako herri-basoen %70 antolatuta daude), eta laborantza energetikoak adierazteko hasierako urratsa baita.

Pagoaren zura erabiltzea sustatzeari dagokionez, Nafarroako Gobernua lantaldea eratzen ari da zur horri irteera eta erabilera berriak aurkitzeko. Talde hori uztailean hasiko da biltzen, eta Administrazioko, sektoreko eta unibertsitateetako ordezkariak izango ditu, besteak beste. 

Amaitzeko, Nafarroako Gobernuak zuraren erabilera sustatzeko komunikazio- eta zabalkunde-jarduerak ezarriko ditu, batez ere Nafarroako Ingurumen arloko Baliabide Zentroaren (CRANA) bidez. Modu berean, zura erabiltzeko adibide eta eredu moduan balio duten jardunak egingo dira. Kasu zehatz bat Aralarreko Guardetxea izango da. Egitura nagusia Nafarroako zur ziurtatuarekin egingo da eta, era berean, eraikina baso-biomasarekin berotuko da.

Sektore estrategikoa Nafarroarentzat 
Foru Komunitatean urtean 350.000 m³ zur inguru aprobetxatzen dira. Sektore horren egonkortasuna funtsezkoa da Nafarroarentzat, ikuspuntu ekonomikotik, zur-baliabideen jabeak diren toki entitateen diru-sarrera asko horren menpekoak direlako eta ustiapen-industriak, batez ere, landa-inguruan kokatzen direlako. Hori dela eta, lanpostuak sortzen ditu eta, beraz, landa-garapenaren faktore garrantzitsua da. 

Modu berean, sektorea mantentzea funtsezkoa da ingurumen-ikuspuntutik ere, basoak behar den moduan zainduko direla esan nahi duelako eta zuraren erabilera sustatzen duelako, material natural berriztagarri, biodegradagarri eta berreskuratzeko modukoa den bakarra.

FORESNA-ZURGAIA elkarteak Nafarroako baso-jabeak biltzen ditu. Foru Komunitatean azaleraren %44 zuhaitzekin beteta dago (445.670 Ha), eta azalera horren zatirik handiena Foru Administrazioak eta toki entitateek kudeatzen dute. Azken urteetan baso-antolamenduko proiektuak ezartzeko ahalegina egin da basoen ustiapena iraunkorra eta ekonomikoki bideragarria izan dadin. Horrez gain, 34.000 jabe pribatu inguruk zuhaitzen azaleraren %25 inguru daukate. 

Bestalde, ADEMAN elkartea enpresa-elkartea da eta horretan 100 enpresa baino gehiago daude, zuraren azpisektore ia guztietakoak: basozainak, zerratokiak, biltegiak, arotzak, altzarien egileak eta zura lehengaitzat duten beste produktu batzuen egileak. Foru Komunitatean sektorearekin lotuta 400 enpresa inguru daudela kalkulatzen da. Azken azterketen arabera, gehienak mikroenpresak dira eta horietan 5.000 pertsona inguruk modu iraunkorrean lan egiten dute.

17,5 milioi euroko inbertsioa 2008an

2008an, basogintza-sektoreak 17,5 milioi euroko inbertsioak egin zituen (15 milioi basoak mantendu eta hobetzeko eta 2,5 baso-enpresen inbertsioetan eta baso-produktuen industrietan).

Basoak mantendu eta hobetzera bideratutako 15 milioietatik, atalik handiena (11,6 milioi) Nafarroako Gobernuak eman zituen basogintza-planera bildutako inbertsioei aurre egiteko, toki-entitateei eta eragile pribatuei diru-laguntzak emateko, berriz landatutako zuhaitzak mantentzeko, ikertzeko eta esperimentatzeko, izurrien aurka borrokatzeko, suteak prebenitzeko eta suntsitutako baso-masak lehengoratzeko. Bestalde, toki entitateek 2,8 milioi euro inbertitu zituzten herri-basoetan lanak egiteko eta, amaitzeko, jabe pribatuek, 600.000 haien ustiategiak hobetzeko.

Baso-enpresek eta basoko produktuen industriek 2008an 2,5 milioi euro inbertitu zituzten lehiakortasuna hobetzeko, eta Nafarroako Gobernuak kopuru horretatik 820.000 eman zituen.  

